
 

BirdLife Malta tgiddeb l-istqarrija tal-
President tal-FKNK 

Id-diskussjoni fl-ORNIS kienet dwar it-tnaqqis tal-multi għal 
dawk li jisparaw fuq għasafar protetti 

 
 
B’referenza għall-istqarrija li ta lill-midja lokali Times of Malta, il-President tal-
FKNK Lucas Micallef u li fiha ċaħad li l-proposta biex jitnaqqsu l-multi u l-pieni 
tinkludi dawk għall-kaċċaturi li jisparaw fuq għasafar protetti. 
 
BirdLife Malta tinsab sorpriża b’din il-gidba sfaċċata, speċjalment meta s-Sur 
Micallef innifsu kien preżenti għal-laqgħa u fl-ebda mument ma kkontesta l-
proposti li tressqu quddiem il-Kumitat ORNIS il-ġimgħa li għaddiet. Il-proposta, 
fil-forma ta’ preżentazzjoni bil-PowerPoint, kienet tinkludi b’mod ċar it-tnaqqis 
tal-multa għall-isparar illegali fuq għasfur protett minn €5,000 għal €3,000 
għall-ewwel reat, u minn €10,000 għal €6,000 għat-tieni reat jew reati 
sussegwenti. Qed jiġi propost ukoll tnaqqis fil-multi għal dawk li jikkaċċjaw 
mingħajr liċenzja. 
 
BirdLife Malta kienet l-unika organizzazzjoni li esprimiet b’mod ċar l-oġġezzjoni 
tagħha għal dawn il-bidliet proposti. La ż-żewġ rappreżentanti tal-FKNK u 
lanqas l-ERA ma wrew xi forma ta’ oġġezzjoni. Wara l-kampanja ta’ ġimagħtejn 
ta’ BirdLife Malta li insistiet li dawn il-bidliet għandhom jiġu miċħuda, la l-FKNK 
u lanqas il-Gvern ma għażlu li jikkummentaw, u dan ikompli juri li l-fatti indikati 
minn BirdLife huma reali, kif jixhed ukoll l-iscreenshot li qed nippubblikaw, li 
kienet parti mill-preżentazzjoni. L-Iskedi I u IX tar-Regolamenti dwar il-
Konservazzjoni tal-Għasafar Selvaġġi jelenkaw speċi li huma suġġetti għal 
protezzjoni speċjali, inklużi ċ-ċikonji, l-irsieset, it-tajr tal-priża u għasafar 
selvaġġi oħra. 
 
Dan huwa importanti fid-dawl tal-istqarrija li l-bidliet proposti jikkonċernaw 
biss reati “żgħar” jew “tekniċi”. Il-President tal-FKNK qed jipprova jnaqqas l-
importanza tal-verità sabiex jikseb dak li dejjem riedu għall-membri tagħhom li 
jiksru l-liġi. 



Fid-dawl tas-sitwazzjoni tal-kaċċa illegali f’Malta u f’Għawdex, hija ironika li s-
Sur Micallef jgħid li l-allegazzjonijiet tagħna huma inġusti. Is-skiet tagħhom 
meta persuni li kienu mexjin fil-kampanja, qed isuqu r-rota u, riċentament, 
saħansitra huma u jgħumu, u ntlaqtu miċ-ċomb jew ġew mhedda mill-
kaċċaturi, huwa l-veru inġustizzja, daqskemm hu l-qtil ta’ għasafar protetti li 
huma għall-gost ta’ kulħadd. Filwaqt li jirrepetu l-pożizzjoni tagħhom ta’ 
tolleranza żero għall-kaċċa illegali, iridu jnaqqsu l-multi u l-pieni filwaqt li dawk 
li jiksru l-liġi jibqgħu membri tagħhom sena wara sena. 
 
BirdLife Malta ttenni li l-proposti ppreżentati lill-ORNIS, u li ġew diskussi b’mod 
ċar mal-lobby waqt il-kampanja elettorali, kif stqarr Micallef innifsu, kienu 
jinkludu tnaqqis fil-pieni għall-qtil illegali ta’ għasafar protetti, inklużi speċi 
bħaċ-Ċikonja Sewda. 
 
Nittamaw li l-argumenti tagħna kkonvinċew lir-rappreżentanti tal-FKNK biex 
issa jopponu dawn il-bidliet, iżda aktar importanti minn hekk, nittamaw li l-
Gvern jirrifjuta kwalunkwe tnaqqis fil-pieni għal dawk li jisparaw fuq għasafar 
protetti. 
 
Għasafar protetti għadhom qed jinqatlu illegalment f’Malta. It-tnaqqis tal-pieni 
għal dawn ir-reati jibgħat messaġġ żbaljat fi żmien meta hemm bżonn ta’ 
infurzar aktar b’saħħtu u deterrent effettiv. 
 

TMIEM 
 

Għal aktar informazzjoni, ikkuntattja lil: 
Antonia Micallef 
Public Engagement Executive, BirdLife Malta 
Tel: 2134 7645 Ext. 512 
Mob: +356 9986 1436 
Email: antonia.micallef@birdlifemalta.org 

 
Ħoloq utli: BirdLife Malta titlob lill-Gvern ma jdgħajjifx il-pieni għall ksur tal-liġijiet li 
jipproteġu t-tajr selvaġġ 
 
Biex issir membru ta’ BirdLife Malta 
http://birdlifemalta.org/become-member/  
 
Ritratti: 

1. Il-faċċata tal-preżentazzjoni li tispjega l-emendi proposti għall-pieni relatati 
mal-kaċċa u l-insib, ippreżentata minn Dr Arthur Azzopardi lill-Kumitat ORNIS. 

2. L-emendi proposti kienu jinkludu tnaqqis fil-pieni għall-kaċċa jew l-insib ta’ 
għasafar protetti elenkati fl-Iskedi I u IX, inklużi ċikonji, rsieset, tajr tal-priża u 
għasafar selvaġġi protetti oħra. 

